
Аннотация: Мазкур мақолада ҳаёт суғуртаси бўйича тўловларни кафолатлаш 
тизимини яратишнинг мақсадга мувофиқлиги, Ўзбекистонда ҳаёт суғуртаси бўйича 
тўловларни кафолатлаш жамғармасини ташкил этиш принциплари, ҳаёт суғурта 
хизматлари истеъмолчиларининг ҳуқуқларини ҳимоя қилиш ва суғурта операцияларининг 
молиявий барқарорлигини таъминлашда ҳаёт суғуртаси бўйича тўловларни кафолатлаш 
тизимининг ўрнига оид хориж тажрибаси тадқиқ этилган. 

Калит сўзлар: ҳаёт суғуртаси, тўловларни кафолатлаш жамғармаси, 
кафолатлаш тизими, тўлов қобилияти, суғурталанувчиларнинг ҳуқуқлари, суғурта 
операциялари, молиявий барқарорлик.     

Abstract: This article studies the feasibility of creating life insurance guarantee systems, the 
principles of creating a life insurance guarantee fund in Uzbekistan, the foreign experience of the 
role of a life insurance guarantee system in protecting the rights of consumers of life insurance 
services and ensuring the financial sustainability of insurance operations. 

Кириш  
Ҳаёт суғурта бозорининг молиявий барқарорлигини таъминлаш уни самарали 

ривожланишининг асосий шартларидан биридир. Бу борада ҳаёт суғурта хизматлари 
истеъмолчиларининг ҳуқуқларини ҳимоя қилиниши суғурта соҳасини давлат 
томонидан тартибга солишдаги устувор вазифа ҳисобланади. Ушбу вазифани 
муваффақиятли амалга ошириш учун суғурта бозорини тартибга солувчи ваколатли 
органлар томонидан суғурталанувчиларнинг қонуний манфаатларини ҳимоя 
қилинишини кафолатлайдиган турли усуллардан фойдаланилади. Ривожланган 
мамлакатлар тажрибасида қўлланилаётган шундай усуллардан бири,  
суғурталовчилар тўловга қобилиятсиз (банкрот) бўлган ҳолатда уларнинг суғурта 
тўловларини кафолатлайдиган тизимни яратишдир. 

Ҳозирги кунда Ўзбекистонда ҳаёт суғуртаси бўйича тўловларни 
кафолатлайдиган ҳеч қандай механизм мавжуд эмас. Айни пайтда, суғурта 
тўловларини кафолатлаш тизимини ташкил этилиши ҳаёт суғурта хизматлари 
бозорини жадал ривожлантириш учун шароит яратади ва аҳолининг ҳаёт суғуртасига 
бўлган ишончини оширади. Шу жиҳатдан, ҳозирги вазиятда ҳаёт суғуртаси бўйича 
тўловларни кафолатлаш тизимининг зарурлиги ва истиқболларини баҳолаш орқали 
уларни ташкил этишнинг мақсадга мувофиқлигини таҳлил қилиш миллий суғурта 
бозорини янада ислоҳ қилиш ва унинг жадал ривожланишини таъминлашнинг энг 
муҳим йўналишидир. 

Бундан ташқари, умумий суғуртадан фарқли равишда, ҳаёт суғуртасида 
тўпланган суғурта мукофотлари қайтарилиш хусусиятига эга, яъни суғурта ҳодисаси 

муқаррар. Жамғариладиган ҳаёт суғуртасида, ҳаётни умрбод суғурта қилишда, 
инвестицион ҳаёт суғуртаси ва пенсия суғуртасида катта маблағлар йиғилади ва улар 
фоизи билан тўлиқ қайтарилади. Бу эса, қўшимча кафолатлар тизимини талаб қилади. 
Шу сабабли, ҳаёт суғуртаси бўйича тўловларни кафолатлаш тизимини яратиш 
фуқароларнинг ҳаёт суғуртасидаги узоқ муддатли жамғармаларини йўқотиш хавфини 
ва суғурталовчиларнинг тўловга лаёқатсизлиги юзага келганда суғурта ҳимоясидан 
маҳрум бўлишининг олдини олади [1]. 

Мавзуга оид адабиётлар таҳлили 
Ҳаёт суғуртаси бўйича тўловларни кафолатлаш тизимини яратишнинг зарурияти 

ва унинг оқибатлари билан боғлиқ масалаларга оид бир қатор илмий тадқиқотлар 
амалга оширилган бўлиб, улар бўйича айрим ёндошувларни келтириш мумкин. 

Хусусан, О.Д.Аверченконинг фикрича, тўловларни кафолатлаш схемаси - бу 
суғурта компанияларининг банкротлиги оқибатларини олдини олиш орқали суғурта 
хизматлари истеъмолчиларининг ҳуқуқларини ҳимоя қилиш ва суғурта бозорига 
ишончни ошириш механизмидир [2]. 

А.Ю.Полчанов ҳаёт суғурта компанияларининг суғурта бозоридаги 
истиқболлари ҳаёт суғуртаси бўйича тўловларни кафолатлаш жамғармасини ташкил 
этилиши билан чамбарчас боғлиқ эканлигини таъкидлайди. Унга кўра, миллий 
суғурта бозорида ушбу механизмнинг ишга туширилиши ҳаёт суғурта компаниялари 
фаолиятини барқарорлаштиришда ижобий ўзгаришларга олиб келади [3]. 

Ҳаёт суғурта шартномалари бўйича тўловларни кафолатлаш соҳасидаги 
хорижий давлатлар тажрибасини тадқиқ этган иқтисодчи И.Каракулованинг 
ёндошувларига кўра, ҳаёт суғурта компаниялари катта миқдордаги молиявий 
ресурсларни тўплаганлиги сабабли уларни қўшимча давлат томонидан тартибга 
солиш талаб этиладики, бу борада суғурталанувчиларнинг ҳуқуқларини ҳимоя 
қилишнинг махсус тизимларини яратиш лозим. Чунки, ҳаёт суғурта компаниялари 
жамғарма воситачиси сифатида ўзига хос хусусиятга эга бўлиб, улар аввал 
мижозларнинг маблағларини жалб қиладилар, шундан кейингина маълум бир вақтда 
ёки суғурта ҳодисаси юз берганда тўловларни амалга оширадилар [1].   

В.Черняховскийнинг фикрига кўра, суғурта компаниясининг тўловга 
лаёқатсизлиги ҳолатида суғурта қопламасини тўлаш ёки суғурта тўловларини амалга 
оширишни кафолатлаш механизмлари суғурта хизматларидан фойдаланувчиларнинг 
ҳуқуқларини ҳимоя қилишда энг муҳим омил ҳисобланади [4]. 

Ю.Ю.Финогенованинг илмий тадқиқотларида келтирилишича, ҳаёт суғуртаси 
бўйича тўловларни кафолатлаш жамғармасини яратиш суғурталанувчиларни 
ҳимоялашнинг бошқа механизмлари (шартномавий, қонунчилик, аҳолининг суғурта 
маданиятини ошириш, ҳуқуқий ҳимоялаш, суғурта фаолияти назорати) 
самарадорлигига боғлиқ. Уларнинг самарадорлиги қанчалик юқори бўлса, 
кафолатлаш жамғармасига эҳтиёж шунчалик камаяди. Шунинг учун, муаллифнинг 
фикрича, кафолатлаш жамғармасига охирги босқичдаги ҳимоя қилиш механизми 
сифатида қаралиши лозим [5].        

Ясуи Такахиронинг таъкидлашига кўра, суғурта тўловларини кафолатлаш 
жамғармасининг асосий мақсади – суғурталовчиларнинг фаолиятида тўловга 
лаёқатсизлик (банкротлик)ни юзага келтирадиган молиявий муаммолар пайдо 
бўлганда суғурталанувчилар манфаатларининг самарали ҳимоясини таъминлашдир 
[6]. 

Бизнинг фикримизча, ҳаёт суғуртаси бўйича тўловларни кафолатлаш 
тизимининг ташкил этилиши суғурталанувчи (наф олувчи) жисмоний шахсларнинг 

мулкий манфаатларини ҳимоя қилишни кучайтиради, ҳаётни суғурта қилиш бозорида 
аҳолининг ишонч даражасини янада оширади, суғурта операцияларининг молиявий 
барқарорлигини ва ҳаёт суғурта бозорининг барқарор ривожланишини таъминлаш 
учун шароитлар яратади. 

Тадқиқот методологияси 
Тадқиқотда илмий абстракциялаш, груҳлаш, қиёслаш, ретроспектив ва 

истиқболли, эмпирик таҳлил ва бошқа услублардан фойдаланилди. Мақолада илмий 
абстракциялаш усули ёрдамида ҳаёт суғуртаси бўйича тўловларни кафолатлаш 
тизимининг ҳаёт суғурта бозорини ривожлантиришдаги аҳамияти ва зарурати 
асосланди ҳамда суғурта операциялари молиявий барқарорлигини таъминлашнинг 
илмий ва амалий аҳамияти башорат этилди. Шунингдек, қиёсий таққослаш усулида 
жаҳон суғурта амалиётида ва тараққий этган мамлакатларда ҳаёт суғуртаси бўйича 
тўловларни кафолатлаш тизимининг ташкилий-ҳуқуқий асосларини 
мамлакатимиздаги мавжуд асослар билан таққослаб тегишли хулосалар 
шакллантирилди. 

Таҳлил ва натижалар 
Шу ўринда таъкидлаб ўтиш керакки, ҳозирги кунда Ўбекистонда фақатгина 

мажбурий суғурта турлари бўйича тўловларни кафолатлаш механизми мавжуд. 
Жумладан, транспорт воситалари эгаларининг фуқаролик жавобгарлигини мажбурий 
суғурта қилиш бўйича тўловларни кафолатлаш жамғармаси ташкил этилган, 
ташувчининг фуқаролик жавобгарлигини мажбурий суғурта қилиш бўйича 
суғурталовчилар томонидан суғурта шерикчилиги тузилган. Аммо, суғуртанинг 
ихтиёрий турлари бўйича, жумладан, ҳаёт суғуртаси бўйича тўловларни кафолатлаш 
тизими мавжуд эмас, бу эса аҳолининг суғурта институтига бўлган ишончини 
пасайишига ва мамлакатда суғуртанинг ривожланишига тўсқинлик қиладиган муҳим 
омиллардан бири ҳисобланади. 

Ана шундай шароитда, ваколатли орган сифатида Молия вазирлигининг 
зиммасида ҳаёт суғуртаси бўйича тўловларни кафолатлаш тизимини яратиш вазифаси 
тураркан, бизнинг фикримизча, уни ҳал этишнинг қуйидаги вариантларини ишлаб 
чиқиши мумкин: 

1) Ҳаёт суғуртаси бўйича тўловларни кафолатлаш жамғармасини ташкил этиш. 
Бунда, ҳозирги кунда мавжуд бўлган ТВЭФЖМС бўйича тўловларни кафолатлаш 
жамғармасининг тажрибаларидан фойдаланиш мумкин. 

2) Ўзаро суғурта жамиятлари асосида компенсация қилиш механизмини 
яратиш, унинг иштирокчилари бир-бирларининг харажатларини қоплайдилар. 

3) Давлатнинг бевосита иштирокида Миллий (ёки бошқа) банк ҳузурида 
тўловларни кафолатлаш жамғармасини ташкил қилиш. 

4) Ҳаёт суғуртаси бўйича суғурталовчилар уюшмасини ва унинг қошида 
тўловларни кафолатлаш жамғармасини ташкил этиш.   

Фикримизча, суғурталанувчиларнинг ҳуқуқлари ва қонуний манфаатларини 
ҳимоя қилишнинг энг самарали механизми сифатида Ўзбекистонда ҳаёт суғуртаси 
бўйича тўловларни кафолатлаш жамғармасини ташкил қилиш мақсадга мувофиқ. Бу 
биринчи навбатда, ҳаёт суғуртаси -  суғурталовчи ва суғурталанувчи ўртасидаги узоқ 
муддатли молиявий муносабатларни ўз ичига олганлиги, шунинг учун ҳам, 
суғурталанувчилар  суғурталовчининг келажакда тўловга лаёқатли бўлишига ишонч 
ҳосил қилиши кераклиги билан изоҳланади. 

Шу ўринда, энг асосий вазифа суғурта бозорини тартибга солувчи ваколатли 
давлат органи томонидан “Ҳаёт суғуртаси бўйича тўловларни  кафолатлаш  

жамғармаси тўғрисида”ги Низом ва уни тасдиқлаш бўйича Қарор лойиҳаларини 
ишлаб чиқишдир. Ҳозирги пайтга қадар Ўзбекистон Республикасининг қонунчилигида 
ҳаёт суғуртаси бўйича алоҳида қонунларнинг мавжуд эмаслиги, шунингдек, суғуртага 
оид мавжуд қонунларда ҳаёт суғуртаси бўйича тўловларни кафолатлаш тизими 
ҳақида ҳеч нарса кўзда тутилмаганлиги сабабли, ишлаб чиқилаётган Низомда ҳаёт 
суғуртаси бўйича тўловларини кафолатлаш жамғармаси фаолиятининг асосий 
йўналишлари, ишлаш принциплари, уни молиялаштириш манбалари ва жамғарма 
маблағларидан фойдаланиш мақсадларини белгилашда, бу борадаги илғор хориж 
тажрибасини жиддий ўрганиш талаб этилади. 

Ҳаёт суғуртаси бўйича тўловларни кафолатлаш тизимини ташкил этиш 
борасидаги хориж тажрибасини ўрганиш шуни кўрсатадики, суғуртанинг ушбу тури 
бўйича тўловларни кафолатлашнинг бундай механизмларидан АҚШ [7], Япония [8], 
Греция [9], Буюк Британия, Германия, Испания, Латвия, Малта, Польша, Руминия ва 
Франция [10]да самарали фойдаланилади. Айниқса, Франция, Германия ва Польшада 
ҳаёт суғуртаси бўйича тўловларни кафолатлаш тизими жуда ўхшаш ҳисобланади.  

Хориж тажрибаси жаҳон суғурта бозорида тўловларни кафолатлаш тизимининг 
муҳим ролидан далолат беради, шунинг учун, дунёнинг кўплаб ривожланган 
мамлакатларида ҳаёт суғуртаси бўйича тўловларни кафолатлаш жамғармалари 
ташкил этилган. 

Фикримизча, кафолатлаш жамғармаси фаолиятидаги энг муҳим масала унинг 
иштирокчилари томонидан тўланадиган бадалларни белгилашдир. Айнан манашу 
масала турли давлатларда турлича белгиланган. Жумладан,  баъзи мамлакатларда 
ҳаёт суғурта компанияси устав капиталининг қонунчиликда белгиланган энг кам 
миқдорига нисбатан, бошқаларида эса мавжуд устав капиталига нисбатан, ҳаёт 
суғуртаси бўйича йил давомида тузилган шартномаларнинг умумий суммаси ёки 
суғурталанувчилардан олинган йиллик суғута мукофоти (ва ҳ.к)га нисбатан 
фоизларда, шунингдек, яна баъзи давлатларда эса, қатъий белгиланган суммада 
ўрнатилган. Мисол учун, ҳаёт суғуртаси бўйича тўловларни кафолатлаш жамғармасига 
тўланадиган доимий бадаллар миқдори Францияда ҳаёт суғурта компанияси техник 
захираларининг 0,05 фоизини, Японияда жамғарманинг барча иштирокчилари учун 4 
млрд. йен (33,7 млн. АҚШ доллари)ни, Кореяда суғурта мукофотларининг 0,3 
фоизини, Канадада устав капиталининг 1,33 фоизини, АҚШда ялпи суғурта 
мукофотининг 2,0 фоизини, Буюк Британияда ялпи суғурта мукофотининг 1,0 фоизини 
ташкил этади [6]. Буюк Британияда жамғарманинг жамғарилган миқдори ўртача ҳаёт 
суғуртаси бўйича йиллик тўловларнинг 0,65 фоизига тенг  [4]. 

Грецияда ҳаёт суғуртаси бўйича тўловларни кафолатлаш жамғармасига 
тўланадиган кириш ва доимий бадаллар қонун билан белгиланади [9]. Жамғарма 
маблағларини шакллантиришнинг асосий манбаини доимий бадаллар миқдори 
ташкил этиб, у жамғарма зиммасидаги вазифаларни тўлиқ таъминлаш учун зарур 
бўлганда қонуний тартибга солинади. Ушбу бадаллар суғурталанувчилардан ҳаётни 
суғурталаш бўйича олинган йиллик умумий суғурта мукофотининг 1,5 фоизидан 
ошмаслиги керак.  

Тўловларни кафолатлаш жамғармаларининг маблағлари маълум миқдорга 
етгандан сўнг, жамғармага тўланадиган бадаллар тўхтатилади ва ундан тўловлар 
тўлаб берилган тақдирда у яна тўлдирилади. 

Бутун дунёда ҳаёт суғуртаси бўйича тўловларни кафолатлаш жамғармаси 
фаолиятининг самарадорлиги суғурталовчининг тўловга лаёқатсизлиги натижасида 
суғурталанувчилар ва наф олувчиларга етказилган зарарни қоплаш кўрсаткичи билан 

баҳоланади. Шу сабабдан, бундай вазиятда суғурта товонининг ҳақиқий миқдорини 
аниқлаш муҳим масала ҳисобланади. Масалан, АҚШда суғурталовчиларнинг 
банкротлиги ҳолатида жамғарма томонидан тўловларни кафолатлаш доирасининг 
аниқ тартибга солинадиган (юқори) чегараси мавжуд [11], бунда ҳаёт суғуртасининг 
барча дастурлари учун суғурталанувчи (наф олувчи)га тўланадиган товон пулининг 
максимал миқдори 500 минг АҚШ долларидан ошмаслиги керак. Худди шу ҳолат 
Канадада 130 минг АҚШ доллари, Францияда 70 минг Евро, Ирландияда суғурта 
даъволарининг 65 фоизи, аммо 825 минг евродан кўп эмас, Японияда суғурта 
даъволарининг 90 фоизи, Кореяда 50 млн. вон (39 минг АҚШ доллари)ни ташкил 
этади [6]. Бу тажрибадан албатта миллий суғурта бозорида фойдаланиш, яъни ҳаёт 
суғуртаси бўйича тўловларни кафолатлаш жамғармаси томонидан қопланадиган 
суғурта товонининг юқори чегарасини аниқ ҳисоб китоблар асосида қатъий белгилаш 
тавсия этилади.  

Японияда ҳам ҳаёт суғурта полиси эгаларини ҳимоя қилиш учун алоҳида 
кафолатлаш жамғармаси мавжуд. У биринчи марта 1995 йилда ташкил этилган ва 
“Ҳаёт суғуртаси суғурталанувчиларини ҳимоялаш  жамғармаси” деб номланган. Унинг 
ташкил этилишига қуйидаги омиллар сабаб бўлган: иқтисодиётнинг глобаллашуви ва 
мамлакатлар ўртасида капиталнинг эркин ҳаракатланишига шароит яратилиши; 
Японияда кекса одамлар сонининг ўсиши, ўртача умр кўриш ёшининг ошиши. Бироқ, 
жамғарма томонидан суғурта компанияларидан бирининг суғурта полислари 
эгаларига суғурта тўловларини қоплаб бериш имкони бўлмаганлиги сабабли, ушбу 
жамғарма 1998 йилда қайта ташкил қилинган ҳамда унинг ўрнига Япония ҳаёт 
суғуртаси суғурталанувчиларини ҳимоялаш Корпорацияси (Life Insurance Policyholders 
Protection Corporation of Japan) ташкил этилган [12]. 

Ҳаёт суғуртаси бўйича лицензияга эга бўлган барча суғурта компанияларининг 
Корпорацияда иштирок этиши мажбурий ҳисобланади, шу жумладан, йиллик 
бадаллар киритиш йўли билан молиялаштириш манбаи сифатида хорижий 
компаниялар ҳам иштирок этишлари мумкин. Шуни таъкидлаш керакки, банкрот 
бўлган ҳаёт суғурта компаниясини молиявий қўллаб-қувватлаш учун Корпорациянинг 
маблағлари етарли бўлмаса, Япония ҳукумати унга молиявий ёрдам кўрсатиши 
мумкин. 

Хорижий суғурта амалиётида жорий этилган ҳаёт суғуртаси бўйича тўловларни 
кафолатлаш тизими қуйидаги асосий вазифаларни бажариб келмоқда: 

- компенсация, суғурта компанияси банкрот деб эълон қилингунга қадар ёки 
тугатилиш жараёнлари мобайнида содир бўлган суғурта ҳодисалари учун суғурта 
товонини  тўлашни, суғурталанувчиларга суғурта қопламасини давом эттиришни 
таъминлаш; 

- ҳаётни узоқ муддатли суғурталаш шартномалари қийматини сақлаб қолиш. 
Бунда суғурта полисларининг эгалари тўловларни кафолатлаш жамғармасидан 
компенсация тўловини олиш ўрнига суғурта шартномасини давом эттиришни афзал 
кўришлари мумкин. Бу ҳолатда, суғурта тўловларини кафолатлаш тизими ҳаётни 
суғурталаш портфелини молиявий барқарорликнинг белгиланган мезонларига жавоб 
берадиган бошқа суғурта компаниясига ўтказишга ёрдам беради; 

- мавжуд ва потенциал суғурталанувчиларнинг суғурта соҳасига бўлган 
ишончини пасайишини олдини олиш. Суғурта компанияси банкрот бўлган тақдирда 
нафақат унинг мижозлари, балки бошқа суғурта компанияларининг суғурта 
полислари эгалари ҳам суғурта тўловларини ўз вақтида олишига, суғурта соҳасининг 

узлуксиз ишлашига ишонч ҳосил қилишлари керак, бу эса бозорда юзага келадиган 
ваҳиманинг олдини олишга имкон беради; 

- банкрот суғурта компаниясининг амалдаги суғурта шартномалари бўйича 
суғурта тўловларини адекватлиги, шаффофлиги ва адолатлилигини таъминлаш. 
Масалан, кўпроқ маълумотга эга бўлган суғурталанувчилар маълумот манбаларига 
кириш имконияти кам бўлган мижозлардан фарқли ўлароқ ҳеч қандай қўшимча 
харажатларсиз бошқа суғурта компанияси билан суғурта полисини хизмат 
кўрсатишини давом эттириши ёки компенсация олиш тўғрисида қарор қабул 
қилишлари мумкин [2]. 

Ривожланган мамлакатларда суғурта тўловларини кафолатлаш тизимининг 
ишлаш механизмини таҳлил қилиш натижасида, шунингдек, Ўзбекистонда ҳаёт 
суғуртаси бўйича тўловларни кафолатлаш жамғармасини жорий этиш тўғрисидаги 
қонунчилик базасини такомиллаштириш нуқтаи-назаридан, фикримизча, уни ташкил 
этишда қуйидаги принципларга амал қилиш лозим: 

- ҳаёт суғурта хизматлари истеъмолчиларининг ҳуқуқларини ҳимоя қилиш 
принципи. Суғурта компаниясининг тўловга лаёқатсизлиги ёки банкротлиги 
натижасида суғурталанувчиларнинг зарарларини камайтириш ёки қоплаш нуқтаи-
назаридан бу принципнинг аҳамияти жуда катта. Уни моҳиятини тўғри идрок этмоқ 
учун, ҳеч бўлмаганда, суғурта компанияларининг «тўлов қобилияти» ва «молиявий 
барқарорлиги» дейилаётган пайтда нималар назарда тутилаётганлигини аниқ билмоқ 
лозим;  

- ҳаёт суғурта бозорининг барқарорлигини ва унга ишончни таъминлаш 
принципи. Бу принцип ҳаёт суғурта хизматлари истеъмолчиларининг ҳуқуқларини 
ҳимоя қилиш билан чамбарчас боғлиқдир, чунки суғурта компаниясининг тўловга 
лаёқатсизлиги унинг ҳаёт суғурта хизматларига бўлган ишонч даражасига салбий 
таъсир кўрсатади. Суғурталанувчиларнинг ҳар қандай шароитда суғурта шартномаси 
бўйича суғурта қопламасини олишга бўлган ишончини ошириш ҳаёт суғурта 
хизматига истеъмолчилик талабини рағбатлантиради ва ҳаёт суғурта бозорининг 
барча иштирокчилари учун барқарор муҳитни яратади; 

- ҳаёт суғурта компаниясининг молиявий рискларини камайтиришига нисбатан 
стимул яратиш принципи. Бизнинг фикримизча, суғурта хизматларини кўрсатишда 
юқори рискли суғурта объектларини қабул қилинишига, суғурта операцияларининг 
риск даражаси юқорилигига, етарлича диверсификацияланмаган суғурта портфелига 
ва самарасиз қайта суғурталаш тизимига эгалигига қараб, ҳаёт суғурта 
компаниясининг тўловларни кафолатлаш жамғармасига тўлайдиган бадаллари 
ҳажмини ошириш ёки аксинча бўлганда, камайтириш алоҳида аҳамиятга эга; 

- ҳаёт суғурта бозоридаги рақобат даражасига салбий таъсир этмаслик 
принципи. Бунда, тўловларни кафолатлаш жамғармасига тўланадиган бошланғич 
бадал суғурта бизнесини бошлашда муҳим омил бўлиб, амалдаги суғурта 
компаниялар ва суғурта бозорининг янги иштирокчилари ўртасидаги рақобат 
муҳитига таъсир қилиши мумкин. Шунинг учун, жамғарма маблағларини 
шакллантиришда ҳаёт суғурта бозоридаги тенг рақобат шароитини сақлаш ва янги 
суғурта компанияларининг бозорга самарали кириб келишини таъминлаш бўйича 
тегишли чоралар кўрилиши лозим;   

- жамғарма маблағларини адолатли ва мутаносиб тақсимлаш (қайта 
тақсимлаш) принципи. Бу, ўз навбатида, биринчидан, суғурта компаниясининг тўлов 
қобилиятини йўқотиши натижасида унинг мажбуриятларини қоплаш жамғарманинг 
бошқа иштирокчилари зимммасига юк бўлмаслиги, иккинчидан, жамғарманинг битта 

ҳаёт суғурта шартномаси бўйича битта суғурталанган шахс (наф олувчи) учун кафолат 
тўлови ёки компенсация миқдорининг максимал қиймати қатъий белгиланиши 
лозимлигини англатади. Амалда, ушбу тўловларни кафолатлаш жамғармасининг 
маблағларини тақсимлаш (қайта тақсимлаш)да адолатлилик даражасини аниқлаш 
жуда қийин. Бироқ, маълум даражада адолатлилик ва мутаносибликка муайян 
суғурта компанияси фаолиятининг рисклилик даражасига ёки унинг банкрот 
бўлишидан кутилаётган йўқотишларга қараб жамғармага тўлайдиган бадаллари 
миқдорини белгилаш орқали, шунингдек, суғурта компаниясининг молиявий 
барқарорлиги ва тўлов қобилиятини кучли назорат қилиш орқали эришиш мумкин. 

- ҳаётни суғурта қилиш шартномалари бўйича суғурта тўловларини кафолатлаш 
тизимининг ишлашини таъминлаш принципи. Ушбу принцип талаблари нуқтаи-
назаридан, бизнинг фикримизча, жамғарма зиммасига қуйидаги вазифалар 
юклатилиши лозим: суғурталовчилар тўловга лаёқатсиз бўлишидан олдин тузилган 
ҳаёт суғурта шартномалари бўйича суғурта тўловларини таъминлаш мақсадида 
жамғарма маблағлари ҳисобидан кафиллик ва компенсация тўловларини амалга 
ошириш; қонуний белгиланган манбалар ҳисобидан жамғарма маблағларини 
тўплаш; наф олувчиларга уларнинг ҳуқуқлари, уларни амалга ошириш ва ҳимоя 
қилиш тартиби тўғрисида тушунтиришлар бериш; наф олувчиларга жамғарма 
фаолияти тўғрисида маслаҳат бериш; ваколатли органга тегишли ҳолатларда 
суғурталовчиларга таъсир чораларини қўллаш тўғрисида таклифлар киритиш; 
оммавий ахборот воситалари орқали ўз фаолияти тўғрисида жамоатчиликни 
хабардор қилиш; жамғарма ваколатига кирадиган масалалар бўйича хорижий 
мамлакатларнинг тегишли ташкилотлари билан ҳамкорликни йўлга қўйиш; ҳаёт 
суғуртаси шартномалари бўйича суғурта тўловларини ўз вақтида амалга 
оширилишини таъминлаш ва наф олувчиларнинг ҳуқуқларини ҳимоя қилиш бўйича 
чоралар кўриш;    

- ҳаёт суғуртаси бўйича тўловларни кафолатлаш жамғармасининг фаолиятини 
самарали молиялаштириш принципи. Бизнинг назаримизда, жамғарма фаолиятининг 
самарали ташкил этилиши ёки бунда қўйилган мақсадларга тўлиқ эришилишини 
олдиндан белгилаб беришда ана шу принцип талабларининг бажарилишига 
марказий ўрин ажратилмоғи лозим. Гап бу ерда, жамғарманинг қайси манбалар 
ҳисобига молиялаштирилиши кераклиги тўғрисида кетаяпти. Шу жиҳатдан, хорижий 
давлатлардаги ҳаёт суғуртаси бўйича тўловларни кафолатлаш жамғармаларининг 
фаолиятини ўрганиш натижасида, фикримизча, мамлакатимизда ташкил этиладиган 
ана шундай жамғарманинг молиялаштириш манбалари сифатида қуйидагиларни 
белгилаш мақсадга мувофиқ: жамғарма аъзоларининг кириш, доимий ва махсус 
бадаллари; жамғарма аъзоларидан бадалларни ўз вақтида тўламаганлик учун 
ундириладиган жарималар; жамғарма маблағларини Ўзбекистоннинг давлат 
қимматли қоғозларига жойлаштиришдан олинадиган даромадлар; қонун 
ҳужжатларига мувофиқ жамғарманинг вақтинча бўш маблағларини инвестиция 
қилишдан олинадиган даромадлар; юридик ва жисмоний шахсларнинг хайрия 
бадаллари; халқаро молиявий ёрдам дастурлари орқали олинадиган маблағлар; 
жамғарма томонидан қопланган тўловлар суммаси доирасида унинг тугатилган 
иштирокчилари мол-мулкларини сотишдан олинган маблағлар. 

Хулоса ва таклифлар 
Фикримизча, мамлакатимизда ҳаёт суғуртаси бўйича тўловларни 

кафолатлашнинг самарали тизимини яратиш ва унинг фаолиятидан кўзланган 

мақсадларга эришиш нуқтаи-назаридан қуйидаги тадбирларни амалга ошириш 
мақсадга мувофиқ: 

1. Ўзбекистонда ҳаёт суғуртаси бўйича тўловларни кафолатлаш жамғармасини 
ташкил этиш учун аввало, унинг ҳуқуқий-меъёрий асосларини яратиш ҳамда ҳаёт 
суғуртасига оид қонунчилик базасини қайта кўриб чиқиш лозим. Ушбу муаммони ҳал 
қилиш бугунги куннинг энг муҳим устувор йўналишларидан бири ҳисобланади, чунки 
бу жараён қонуний тартибга солинмас экан, нафақат суистеъмол қилиш хавфини, 
балки бутун суғурта соҳасига ишончсизликни пайдо қилади.  

2. Ҳаёт суғуртаси бўйича тўловларни кафолатлаш тизимининг самарадорлигига 
эришиш учун кафолатлаш жамғармасини ташкил қилишнинг ўзи етарли эмас, шунинг 
учун унга қўшимча қуйидагиларни амалга ошириш керак: 

- ҳаёт суғурта бозорини давлат томонидан тартибга солишдаги назорат 
функцияларини янада такомиллаштириш, яъни қонун ҳужжатларида белгиланган 
устав капиталига қўйиладиган талабларнинг бажарилишини таъминлаш керак. 
Бундай хатти-ҳаракатлар суғурта бозорида нафақат тенг рақобат шароитини яратади, 
балки тегишли талабларга жавоб бера олмайдиган суғурта компанияларининг ўзи 
бозордан чиқиб кетишига олиб келади, чунки кутилмаган ҳодисалар юз берган 
тақдирда жалб қилинган маблағларни ушлаб қолишнинг минимал даражасини 
таъминламайди; 

- тўловларни кафолатлаш жамғармаси юзага келадиган барча рискларни 
қамраб ололмаслиги мумкин, шунинг учун, ҳаёт суғурта компаниялари молиявий 
барқарорлигини ҳамда уларнинг активлари доимий ўсиб боришини таъминлаш 
мақсадида ҳаётни суғурта қилиш тармоқларидаги суғурталовчиларнинг тўлов 
қобилиятини таъминлаш ва суғурта захираларини шакллантириш ҳажмига доир 
мажбурий меъёрларни  қайта кўриб чиқиш, ҳаёт суғурта компаниясининг 
ишончлилик даражаси пасайишини барвақт аниқлаш, суғурта тарифларининг асоссиз 
равишда паст даражада қўлланилишига йўл қўймаслик лозим; 

- ҳаёт суғурта компанияларининг умумий капиталлашув даражасини босқичма-
босқич ошириб бориш. Бу компаниянинг молиявий барқарорлигини таъминлаш ва 
шунга мос равишда жамғарувчиларнинг манфаатларини ҳимоя қилиш билан бирга 
инвестицион салоҳият ва рақобатбардошликни оширади. Аксинча, капиталлашув 
даражасининг етарли эмаслиги эса суғурта компанияларининг банкрот бўлишига 
олиб келиши мумкин. Бу потенциал суғурталанувчиларнинг нафақат суғурта 
бозорига, балки суғурта хизматларига бўлган ишончини ҳам йўқотади. 

3. Ҳаёт суғуртаси бўйича тўловларни кафолатлаш жамғармасини ташкил 
қилишдан олдин, суғурта бизнесида мавжуд бўлган бир қатор муаммоларни ҳал 
қилиш лозим: 

- ҳозирги кунда жамғарманинг самарали ишлаб кетиш эҳтимолини аниқ 
баҳолаб бўлмайди, чунки сўнгги йилларда ҳаётни суғурталаш бозорида тўловга 
лаёқатсизликка ёки банкротликка учраган компаниялар мавжуд эмас; 

- ҳаёт суғурта компаниялари сонининг камлиги, бу айниқса, жамғарма 
маблағларини шакллантиришда ўзининг таъсирини кўрсатади. Жамғарма 
фаолиятининг самарадорлиги эса, албатта унинг етарлича маблағ билан 
таъминланишига боғлиқ. 

- фаол бўлмаган жамғарманинг ташкил этилиши аъзо суғурта 
компанияларининг умумий харажатларини кўпайтиради, чунки унда иштирок этиш 
ҳаётни суғурта қилиш бозорида ўз фаолиятини амалга оширишнинг зарурий шарти 
ҳисобланади; 

- ҳаёт суғурта компаниялари кесимида 2019 йилда тўпланган жами суғурта 
мукофотларида 8 та компаниянинг мавқие турлича, яъни ҳаёт суғурта бозорида 
тўпланган суғурта мукофотларида 1 та компания 36,6 фоиз, 4 та компания 11-16 
фоиздан, 3 та компания 1-4 фоиздан улушга эга. Бунда, ҳаёт суғурта компаниялари 
томонидан жамғармага тўланадиган бадалларни қайси мезон бўйича 
белгиланишидан қатъий назар, бу ҳаёт суғурта бозоридаги рақобат даражасига 
таъсир кўрсатади.  

